
Na osnovu člana 17. Zakona o Vijeću ministara Bosne i Hercegovine ("Službeni glasnik BiH", br. 30/03, 42/03, 81/06, 76/07, 81/07, 94/07 i 24/08), i člana 26. stav 3. Zakona o državnoj službi u institucijama Bosne i Hercegovine ("Službeni glasnik BiH", br. 19/02, 35/03, 4/04, 26/04, 37/04, 48/05, 2/06, 32/07, 43/09, 8/10, 40/12, 93/17 i 18/24), Vijeće ministara Bosne i Hercegovine, na prijedlog Agencije za državnu službu, na _______ sjednici održanoj ________ godine, donijelo je
 

[bookmark: _VPID_5]O D L U K U
[bookmark: _VPID_6]O IZMJENAMA ODLUKE O NAČINU POLAGANJA
 JAVNOG I STRUČNOG ISPITA


Član 1.

U Odluci o načinu polaganja javnog i stručnog ispita (“Službeni glasnik BiH”, br. 96/07, 43/10, 103/12 i 56/19), član 18. mijenja se i glasi:


“Član 18.
(Pismeni dio stručnog ispita)

(1) Pismeni dio stručnog ispita se polaže u formi testa i sastoji se od pitanja sa opcijskim odgovorima.
(2) Testovi za radna mjesta državnih službenika sadrže sljedeći broj pitanja sa najmanje tri opcijska odgovora:
a) 10 pitanja za radna mjesta stručnih saradnika, viših stručnih saradnika i stručnih savjetnika;
b) 20 pitanja za radna mjesta šefova unutrašnjih organizacionih jedinica i rukovodećih državnih službenika.”.


Član 2.

Član 20. mijenja se i glasi:

“Član 20.
(Utvrđivanje pitanja)

Pitanja sa opcijskim odgovorima utvrđuje komisija najranije 24 sata prije početka testiranja.”.

Član 3.

Član 21. mijenja se i glasi:



“Član 21
(Polaganje pismenog dijela stručnog ispita)

(1) Agencija obavještava kandidate koji imaju pravo da pristupe pismenom dijelu stručnog ispita o mjestu i vremenu održavanja ispita, u skladu sa odredbama člana 6. st. (2), (3) i (4) ove odluke. 
(2) Raspoživo vrijeme za rješavanje iznosi 30 minuta za radna mjesta stručnih saradnika, viših stručnih saradnika i stručnih savjetnika, odnosno 45 minuta za radna mjesta šefova unutrašnjih organizacionih jedinica i rukovodećih državnih službenika. 
(3) Kandidat pismeni dio ispita polaže na standardnom PC računaru, osim ako je na ispit pozvano 50 i više kandidata, kada se ispit polaže na testovima u printanoj formi. 
(4) Kandidat odgovara na pitanja bez korištenja literature bilo koje vrste.”.

Član 4.

Član 22. mijenja se i glasi:

“Član 22.
(Ocjenjivanje pismenog dijela stručnog ispita)

(1) Broj bodova sa pismenog dijela stručnog ispita izračunava se na sljedeći način:
a) broj tačnih odgovora kandidata za radna mjesta ostalih državnih službenika (stručni saradnik, viši stručni saradnik i stručni savjetnik) množi se sa 10;
b) broj tačnih odgovora kandidata za radna mjesta šefova unutrašnjih organizacionih jedinica i rukovodećih državnih službenika množi se sa pet.
(2) Kandidat je zadovoljio na pismenom dijelu stručnog ispita ukoliko je tačno odgovorio na najmanje 70% postavljenih pitanja, odnosno osvojio najmanje 70 bodova.
(3) Na intervju se pozivaju tri uspješna kandidata koji su ostvarili najveći broj bodova.
(4) Izuzetno od odredbe stava (3) ovog člana, na intervju se poziva više od tri uspješna kandidata u slučaju:
a) ukoliko isti najveći broj bodova na pismenom dijelu stručnog ispita ostvare tri i više prvoplasirana kandidata, tada se na intervju pozivaju kandidati koji imaju isti najbolji rezultat na pismenom dijelu stručnog ispita, a ostali kandidati sa manjim brojem ostvarenih bodova se ne pozivaju;
b) ukoliko pored jednog ili dva uspješna kandidata sa najvećim brojem bodova bude više uspješnih kandidata sa istim drugoplasiranim rezultatom na pismenom dijelu stručnog ispita, tada se na intervju pozivaju i svi drugoplasirani kandidati koji imaju isti broj ostvarenih bodova, dok se ostali kandidati sa manjim brojem ostvarenih bodova ne pozivaju;
c) ukoliko pored jednog ili dva uspješna kandidata sa najvećim brojem bodova (prvoplasirani i drugoplasirani), bude više uspješnih kandidata sa istim trećeplasiranim rezultatom na pismenom dijelu stručnog ispita, tada se na intervju pozivaju i svi trećeplasirani kandidati koji imaju isti broj ostvarenih bodova.”. 


Član 5.

U članu 31. stav (4) se briše.


Član 6.

Odredbe ove Odluke primjenjuju se na konkursne procedure započete nakon stupanja na snagu iste, dok će se ranije započete konkursne procedure okončati u skladu sa odredbama važeće Odluke.

Član 7.

Ova odluka stupa na snagu i primjenjuje se danom objavljivanja u „Službenom glasniku BiH“.

	VM broj:                /19
__. ____________ 2026. godine
Sarajevo
	Predsjedavajuća
Vijeća ministara BiH
                        Borjana Krišto




































O B R A Z L O Ž E N J E 
 
A – PRAVNI OSNOV 
Pravni osnov za donošenje ove Odluke sadržan je u članu 17. Zakona o Vijeću ministara Bosne i Hercegovine (“Službeni glasnik BiH”, br. 30/03, 42/03, 81/06, 76/07, 81/07, 94/07 i 24/08), prema kojem Vijeće ministara BiH u ostvarivanju svojih prava i dužnosti donosi odluke i druge akte i u članu 26. stav 3. Zakona o državnoj službi u institucijama Bosne i Hercegovine ("Službeni glasnik BiH", br. 19/02, 35/03, 4/04, 26/04, 37/04, 48/05, 2/06, 32/07, 43/09, 8/10, 40/12, 93/17 i 18/24) (u daljem tekstu: Zakon), gdje je decidno propisano da Vijeće ministara, na prijedlog Agencije, podzakonskim aktom utvrđuje način i program polaganja ispita. člana 62a. Zakona.  
B – RAZLOZI ZA DONOŠENJE ODLUKE   

Izmjenom Pravilnika o postupcima oglašavanja, izbora kandidata, premještaja i postavljenja državnih službenika u slučaju prenosa ili preuzimanja nadležnosti od strane institucija Bosne i Hercegovine, gdje je posljednjom izmjenom precizirano u kom procentu pojedine institucije, u kojima se zapošljavanje realizuje u skladu sa članom 19. stav 4. i članom 32a. Zakona, trebaju biti popunjene, Agencija je preuzela realizaciju procedure zapošljavanja i u tim institucijama, a što je bila i preporuka Ureda za reviziju institucija BiH. Imajući u vidu da Agencija za sprovođenje gore navedenog, pored materijalnih i tehničkih, nema osnovne kapacitete, ljudske, a izmjene i dopune Pravilnika o unutrašnjoj organizaciji, odnosno sistematizaciji radnih mjesta u Agenciji, koja je sastavni dio Pravilnika, još uvijek nisu dobile saglasnost Vijeća ministara BiH, kako bi se konkursne procedure provodile u razumnom roku, potrebno je bilo olakšati rad Agencije u smislu efikasnijeg i objektivnijeg testiranja kandidata na pismenom dijelu stručnog ispita, te je bilo potrebno izmijeniti predmetnu Odluku u tom dijelu. Predloženim izmjenama vrši se dodatno unapređenje i normativno preciziranje načina polaganja i ocjenjivanja pismenog dijela stručnog ispita. Opcijski tip pitanja predstavlja pouzdaniji i objektivniji način ocjenjivanja u odnosu na esejski (otvoreni) tip odgovora. Kod opcijskih odgovora kriteriji ocjenjivanja su unaprijed jasno definisani i jednoznačni. Svaki odgovor ima tačno određenu vrijednost (tačan ili netačan), čime se eliminiše subjektivnost ocjenjivača i obezbjeđuje jednak tretman svih kandidata. Nasuprot tome, esejski odgovori podrazumijevaju procjenu kvaliteta sadržaja, stila i obima odgovora, što može varirati od ocjenjivača do ocjenjivača i dovesti do neujednačenog bodovanja. Opcijski testovi smanjuju vrijeme potrebno za ocjenjivanje i umanjuju mogućnost tehničkih i administrativnih grešaka. Ovaj način ocjenjivanja je posebno pogodan u situacijama sa velikim brojem kandidata, gdje je potrebno obezbijediti efikasnost i brzinu postupka bez narušavanja objektivnosti. Predloženi pristup zadržava osnovne principe objektivnosti i jednakog tretmana kandidata, uz istovremeno pojednostavljenje određenih proceduralnih aspekata i olakšanu primjenu u praksi. Izmjene su koncipirane na način da očuvaju kontinuitet postojećeg normativnog okvira, uz njegovo dodatno unapređenje i prilagođavanje potrebama efikasnijeg provođenja postupaka. Iz navedenih razloga predlaže se donošenje ove odluke.


 C – OBRAZLOŽENJE PREDLOŽENIH RJEŠENJA

Ovom Odlukom se u članu 1. mijenja član 18. Odluke kojim se mijenja forma pismenog dijela stručnog ispita, dok je u članu 2. izmijenjen član 20. Odluke kojim je regulisano utvrđivanje pitanja. 
Članom 3. izmijenjen je član 21. koji se odnosi na polaganje pismenog dijela stručnog ispita, dok je u članu 4. izmijenjen član 22. kojim se uređuje ocjenjivanje pismenog dijela stručnog ispita. 
Članom 5. ove odluke se briše stav (4) člana 31. Odluke. 
  	U članu 6. je prelazna odredba, dok je članom 7. predviđeno stupanje na snagu. 

D – PRINCIPI NA KOJIMA JE ZASNOVAN PROPIS

Principi na kojima je zasnovana ova odluka su: zakonitost, transparentnost, jednakopravnost i zaštita javnog interesa.

E - USKLAĐENOST PROPISA KOJI SE ODNOSI NA OBRADU LIČNIH PODATAKA SA STANDARDIMA ZAŠTITE LIČNIH PODATAKA 

	Predmetni akt se ne odnosi na oblast zaštite ličnih podataka, zbog čega nije potrebno pribaviti mišljenje Agencije za zaštitu ličnih podataka u Bosni i Hercegovini.

F - USKLAĐENOST PROPISA SA EVROPSKIM ZAKONODAVSTVOM
	
Prema mišljenju Direkcije za evropske integracije Vijeća ministara BiH, analizom sekundarnih izvora prava Evropske unije utvrđeno je da materija koja se utvrđuje Prijedlogom odluke nije regulisana pravno obavezujućim aktima Evropske unije, te u skladu sa navedenim nije moguće dati ocjenu usklađenosti.

G – PROVEDBENI MEHANIZAM I NAČIN OSIGURAVANJA POŠTIVANJA PROPISA

 	Za provođenje i osiguranje poštivanja odredbi ove odluke zadužena je Agencija i njene organizacione jedinice.

H – FINANSIJSKA SREDSTAVA ZA PROVOĐENJE PROPISA

Za sprovođenje ove odluke nisu potrebna finansijska sredstva osigurana budžetom za tekuću godinu, a što je iskazano u obrascu OFP – NE.


I – OBRAZLOŽENJE MOGUĆIH EKONOMSKH, SOCIJALNIH  I OKOLIŠNIH UTJECAJA PROPISA

Ova odluka nema nikakvog okolišnog ni ekonomskog utjecaja, dok je socijalni utjecaj vjerovatno mali. 


 
J – OPIS KONSULTACIJA VOĐENIH U POSTUPKU IZRADE ODLUKE 

Prijedlog odluke je dostavljen institucijama koje mogu dati primjedbe i sugestije na isti s obzirom na svoje nadležnosti, a to su: Ured za zakonodavstvo Vijeća ministara Bosne i Hercegovine,  Ministarstvo pravde Bosne i Hercegovine, Ministarstvo finansija i trezora Bosne i Hercegovine, Direkcija za evropske integracije Vijeća ministara Bosne i Hercegovine.
Predloženi tekst odluke sa obrazloženjem biće postavljen na platformu e-konsultacije, kako bi se dobio što veći broj mišljenja i eventualnih sugestija na isti, a obavještenje da je isti postavljen na platformu e-konsultacije biće stavljeno i na službenu internet stranicu Agencije.


